
“Adi pindondu sada, kubere dua kukelengi...em tandana kam
ateku ngena” potongen syair lagu karo enda ngingetken kita
kerna mere lebih asa si ipindo. Kai si ipindo kalak pe situhuna
enggo cukup iakapna, tapi ban keleng ateta ia sitambahi ka
asa kai si ipindona. Tentu pengalamenta rusur nge bage jadi
ari, Moria? Meriahkin ukurta adi mindo kalak man banta,
istilahna rusur: labo bagi kalak kita ibahanna tapi enggo bagi
keluarga. E maka sada ngendai ipindona, minter sibereken
dua. Kita pe meriah dingen megah siakap meresa, ia pe
ngalokenca tuhu-tuhu ermeriah ukur. Radu ras kita
memahamisa i bas kniniteken: mere alu meriah ukur labo
nguraki si lit i bas kita, tapi Dibata tole mereken pasu-pasuNa
man banta. Lit istilah “adi mindo la ralo e biasa, tapi mere la
ialoken kalak tuhu-tuhu sakit siakap.”

Khotbah Jesus i datas uruk si jadi oratenta sendah ngingetken
kita kerna mereken diri i bas kai-kai pe. Adina lit kalak maksa
maba barangna sada kilometer dauhna, babalah barang e dua
kilometer dauhna. Alu bage terakap iakapna i bas pemerendu
si lebih e dingen lebih asa si ipindona.

Tuhanta Jesus Kristus enggo mereken diriNa i bas
kegeluhenNa asum Ia i doni enda. IlakokenNa si mehuli,
ilakokenNa lebih asa si ipindo ajar-ajarNa dingen jelma si
enterem, si e kerina ncidahken maka ia tuhu-tuhu maksimal i
bas nehi kerna sura-sura BapaNa man doni enda. Kita pe
ngusih Ia i bas kerina perbahanenNa erkeleng ate man doni
enda. Silakoken pe nandangi sapih-sapih kita manusia. Janah
adina silakoken kerina alu mehuli dingen maksimal, terpujilah
gelar Dibata arah kegeluhenta.

